








“Казан буйлап сәяхәт”
(әдәби-музыкаль кичә)






                                                           Укытучы: Шәехова Алинә Халит кызы, татар теле һәм әдәбиты укытучысы






Алып баручы: Интернет челтәре дөньяны биләп алды. Без үз тормышыбызны ансыз күз алдына китерә дә алмыйбыз. Әлбәттә, интернетның плюс яклары да, минус яклары да күп. Ләкин бүген сүз аның турында бармаячак. Күз алдына китерегез: җир шарының төрле якларында яшәгән, төрле мөхиттә тәрбияләнгән ике яшь кешенең язмышлары кисеште. Интернет челтәре моңа сәбәпче булды. 
Кыз (мәктәптән өйгә кайтып кереп, компьютер алдына утыра): Их, укытырга яраталар да инде. Башым ярыла дип торам. Әле өй эшен күпме эшләргә кирәк! Австралия яклары ни хәлдә микән анда?! Язып карыйм әле...
Сәлам, дустым Джэймс! Ничек хәлләрең?
Егет (сәхнәнең икенче ягында Джэймс компьютер алдында утыра): О, Ләйлә мәктәптән кайтты. 
Сәлам, Ләйлә! Хәлләр шәп. Синең кәефеңне дә күтәрермен дип уйлыйм. Мин көзге каникулларда сиңа кунакка килергә уйладым. Минем синең туган якларың белән якыннанрак танышасым килә.
Ләйлә: Джэймс, дустым, мин шундый шат. Рәхмәт яхшы хәбәрең өчен. Мин сине көтеп калам.
Алып баручы: 23 нче октябрьдә көндезге авиарейс белән Австралия егете Джэймс Казанга килеп җитте. 
Ләйлә: Джэймс, сине үземнең туган ягымда күрүемә мин бик шатмын. Башымда төрле уйлар. Сина Татарстанның барлык матур җирләрен күрсәтәсем килә. 
Джэймс: Казан – бик матур шәһәр. Мин сәяхәткә әзер. 
Ләйлә: Алай булгач, без синең белән сәяхәтне Казанның иң популяр урамы – Бауман урамыннан башлыйбыз. Бауман урамы – Казанда иң борынгы урамнарның берсе. Урам инкыйлабчы Николай Бауман хөрмәтенә атала. Бауман урамында Богоявление соборы, Иоанн-Предтечя монастыре, В.И. Качалов исемендәге рус зур академия драма театры, Татарстан Республикасы Милли банкы  һәм Матбугат йорты урнашкан. Урамның буеннан-буена күгәрченнәр, бакалар, шулай ук татар халык әкияте герое булган Су анасы сыннары белән фонтаннар куелган. Шәһәр кунаклары Екатерина II каретасының копиясе эчендә фотога төшәргә ярата. 
Джэймс: Мин дә ул каретага утырып, фотога төшәргә тиеш.
Ләйлә: Әлбәттә, төшәрбез. Шулай ук Бауман урамында опера җырчысы Федор Шаляпинга, Казан мәчесенә һәйкәлләр, таштан ясалган “Казанның нуленче меридианы” урнаштырылган. Бу урамда еш кына үзэшчән сәнгать кешеләре үзләренең иҗат җимешләрен халыкка күрсәтәләр. Шуны карап үтик әле. 
Джэймс: Тере музыканы мин тыңларга яратам. Бигрәк тә төрле музыка кораллары булса. Ул үзенчә бер сихри дөнья. Сине үзенә тартып алып керә. Уйландыра, шатландыра, кайгырта да...
 (Корал ансамбле чыгыш ясый)
Ләйлә: Без синең белән Казанның нәкъ йөрәгенә барып җиттек. Бу – Казан Кремле. Ул шәһәрнең нәкъ уртасында урнашкан. Ул Россиядә сакланып калган бердәнбер татар крепосте. Аның территориясендә җиде музей, шулай ук “авып бара торган” Сөембикә манарасы, Спас башнясы, Казан ханнары мавзолее хәрабәләре, Губернатор сарае урнашкан. Кол Шәриф мәчете белән Благовещение соборының янәшә торулары исә ике конфессия вәкилләренең дус-тату яшәүләренең матур үрнәге булып тора. 
Джэймс: Бу матур бина нәрсә соң? Мин гашыйк булдым. 
Ләйлә: Кол Шәриф мәчете.
Джэймс: Без аны якыннанрак карый алабызмы?
Ләйлә: Әлбәттә, эченә дә керә алабыз. Шуны да искәртеп үтәргә кирәк: Казан Кремле 2000 елдан ЮНЕСКОның бөтендөнья мирасы объекты булып санала. 
Джэймс: Бу – искиткеч гүзәл җир. 
(Җыр “Мин яратам сине, Татарстан”)
Джэймс: Бу һәйкәл бик батыр кешегә багышланган, ахрысы. 
Ләйлә: Джэймс, син дөрес әйтәсең. Һәйкәл Советлар Союзы Герое, татар шагыйре Муса Җәлил хөрмәтенә куела. Ул фашизмга каршы яшерен көрәшә, тик гестапо аны 1943 нче елда кулга ала. Төрмәдә яшерен генә шигырьләр яза. “Моабит дәфтәрләре” 60 тан күбрәк телләргә тәрҗемә ителә. 
(М.Җәлилнең “Ышанма” шигырен тыңлау)
Сиңа миннән хәбәр китерсәләр,
«Ул егылган арып», — дисәләр,
Син ышанма, бәгърем!
   Мондый сүзне
Дуслар әйтмәс, якын күрсәләр.
Байрагыма каным белән язган
Антым чакыра алга барырга,
Хаккым бармы минем абынырга,
Хаккым бармы арып калырга?
Сиңа миннән хәбәр китерсәләр,
«Алмаштырган илен»,— дисәләр,
Син ышанма, бәгърем!
   Мондый сүзне
Дуслар әйтмәс, мине сөйсәләр.
Илдән киттем ил һәм синең өчен,
Автоматым асып аркама.
Илемне һәм сине алмаштыргач,
Җирдә миңа тагын ни кала?
Сиңа миннән хәбәр китерсәләр,
«Муса инде үлгән»,— дисәләр,
Син ышанма, бәгърем!
   Мондый сүзне
Дуслар әйтмәс, сине сөйсәләр.
Туфрак күмәр тәнне, күмә алмас
Ялкынлы җыр тулы күңелне,
«Үлем» диеп әйтеп буламы соң
Җиңеп үлгән мондый үлемне?
Джэймс: Герой-шагыйрь. Минем Габдулла Тукай турында ишеткәнем бар.
Ләйлә: Аның турында ишетмәгән кеше бар микән. Габдулла Тукай – татар әдәбиятының кояшы. Кечкенәдән үк ятим калып, тормышның бөтен авырлыкларын күреп үсә ул. Барыбер сыгылмый, сынмый, рухи яктан көчле булып, гаделсезлекне тәнкыйтьләп әсәрләр яза. Аның “Шүрәле”, Су анасы” әсәрләрен белмәгән кеше юк.
(Г.Тукайның “Шүрәле”, “Су анасы” әсәрләреннән өзекләрне сәхнәләштерү)
Джэймс: Бу персонажлар шулкадәр кызыклы. Алар миф, тылсым белән уратып алынган. Мин бу әсәрләрнең киноларын карар идем. Габдулла Тукай чыннан да укучысын кызыксындыра ала. 
Ләйлә: Безнең әдәбиятыбыз талантлы шагыйрьләргә, язучыларга бик бай.
Джэймс: Ә бу манара нишләп авырга торган кебек?
Ләйлә: Үз эчендә төрле серләр саклаган Сөембикә манарасы хакында төрле риваятьләр яши. Иван Грозный Казан ханлыгының ханбикәсе хакында ишетә. Аның чибәрлегенә гашыйк була. Казан ханбикәсен үзенә алдырырга ниятли һәм Казанны басып алырга килә. Ул Сөембикәне үзенә кияүгә чыгарга үгетли. Патшабикә ризалаша, ләкин үзенең шартын куя, имеш. Җиде көн эчендә биек манара төзергә куша. Явыз Иван җиде көн эчендә Казанда җиде катлы манара төзетә. Мәскәүгә китәр алдыннан патшабикә манарага менеп халкы белән хушлашырга рөхсәт сорый. Һәм манараның өске катына менеп аска ташлана… Менә шул вакыттан башлап әлеге мәһабәт бинаны Сөембикә манарасы дип атап йөртә башлыйлар.
Джэймс: Бик матур һәм шул вакытта бик фаҗигале риваять бу. Мине халыкның тормышы белән бәйле тарих кызыксындыра. 
(“Ай былбылым” татар халык җыры)
Ләйлә: Джэймс, син спектакльләр карарга яратасыңмы?
Джэймс: Комедияләрне караштырам. Ләкин бик сирәк. Сездә театрлар бармы? Кеше яратып йөриме?
Ләйлә: Барлыгы 9 театр бар.  Казан шәһәрендә иң зур театрлар —Галиәсгар Камал исемендәге татар дәүләт академия театры һәм Кәрим Тинчурин исемендәге татар дәүләт драма һәм комедия театры. Г.Камал исемендәге театрның 100 елдан артык тарихы бар. 1906 елның 22 декабрендә Казан тамашачысы алдында беренче спектакль күрсәтелә һәм бу көн татар театры туган көн булып исәпләнә. Татар театры тарихында Карим Тинчурин  исеме алтын хәрефләр белән язылган. Беренче сәхнә әсәрен 1906 нче елда ук яза һәм 1910 нчы  елдан башлап, ел саен диярлек  татар драматургиясен  яңадан-яңа әсәрләр белән баета килә. Яшәүне шашып яраткан Кәрим Тинчурин  сатирик комедияләре, җырлы- моңлы мелодрамалары  белән үзенә бер донья ача.
Джэймс: Берәр татар спектакле карыйсым килә.
(К.Тинчуринның “Зәңгәр шәл” спектакленнән өзек)
Джэймс: Мин бу шәһәргә гашыйк булдым. Казанда кызыл төсне бик яраталар, ахрысы.
Ләйлә: Анысы шулай. Казанны “кызыл автобуслар шәһәре” дип атыйлар. Татарстанның символикасында да кызыл төс бар. Флагта, мәсәлән, кызыл төс кояшны символлаштыра. Минем сиңа яшь җырчыларның җырларын тыңлатасым килә. 
(Гүзәл Уразова, Фирдус Тямаев, Радик Юльякшин һ.б. җырчыларга пародия)
Джэймс: Бу җырларга биисе килеп тора. 
Ләйлә: Татар халык биюен күрсәң, чыннан да утыра алмаячаксың. Биюнең көе үзеннән үзе биетә. Татарларда бер бәйрәмне дә биюсез күз алдына китереп булмый.
(татар халык биюе)
Джэймс: Ләйлә, мин үзем өчен яңа бер дөнья ачтым. Бик зур рәхмәт сиңа. Өчпочмаклар гына нәрсә тора (көлә). 
Ләйлә: Джэймс, мин сине җәй көне Казанда көтеп калам. Җәен татар халкының иң шәп бәйрәмнәренең берсе Сабантуй була. Ә хәзер чәк-чәк белән чәй эчәргә киттек.
(Радик Юльякшинның репертуарыннан“Чәк-чәк” җыры)

